
SAOPĆENJE ZA JAVNOST
Sud Bosne i Hercegovine odbio tužbu Centralne izborne komisije Bosne i Hercegovine protiv Rješenja Agencije za zaštitu ličnih podataka u BiH
Sud Bosne i Hercegovine odbio je kao neosnovanu tužbu Centralne izborne komisije Bosne i Hercegovine kojom je traženo da se poništi Rješenje Agencije za zaštitu ličnih podataka u Bosni i Hercegovini.
Agencija je rješavajući po prijavi nosioca podataka i više upita građana u vezi sa objavljivanjem ličnih podataka birača registriranih za glasanje van Bosne i Hercegovine provela postupak po službenoj dužnosti i Rješenjem zabranila Centralnoj izbornoj komisiji (SIP) BiH da na službenoj Web stranici www.izbori.ba objavljuje lične podatke registriranih birača upisanih u izvod iz Centralnog biračkog spiska za glasanje van Bosne i Hercegovine, te naložila da se sa službene Web stranice SIP BiH uklone objavljeni lični podaci registriranih birača upisanih u izvod iz Centralnog spiska za glasanje van Bosne i Hercegovine. 
Po zaprimljenom Rješenju Agencije, CIK BiH podnijela je tužbu za pokretanje upravnog spora, smatrajući da je pogrešno i nepravilno utvrđeno činjenično stanje, te da je došlo do pogrešne primjene materijalnog prava obrazlažući to činjenicom da je u konkretnoj stvari Izborni zakon BiH lex specialis , te i činjenicom da je CIK BiH donijela Odluku kojom je utvrđen broj birača upisanih u izvod iz Centralnog biračkog spiska za glasanje van BiH za Lokalne izbore 2020., te i Pravilnik o upotrebi i izradi izvoda iz Centralnog biračkog spiska. CIK BiH navodi da su objavljeni minimalni podaci birača kako bi njima i javnosti bio dostupan sadržaj izvoda, a sve u cilju javnog interesa, odnosno u cilju sprječavanja zloupotreba u izbornom procesu. 
Nakon što je Sud ispitao pravilnost i zakonitost osporenog rješenja Agencije, te imajući u vidu sve zakonske odredbe, utvrđena je pravilnost Rješenja Agencije obzirom da osim što ne postoji zakonski osnov za objavu na Web stranici, takva obrada nije ni neophodna da bi se ispunila nadležnost CIK-a BiH, niti svrha omogućavanja prava na žalbu biračima. Stavovi Suda BiH su da se provjera potencijalne sumnjive registracije birača za glasanje van BiH može postići bez objave spiskova na način da se biračima van BiH omogući individualna provjera putem aplikacije, kao što je slučaj za redovne birače. 
Utvrdivši da je Agencija u obrazloženju pobijanog Rješenja dala valjane razloge svoje odluke, Sud BiH je istakao i činjenicu da naspram legitimnih zahtijeva za provođenjem zakonom postavljenih zadataka stoji isto tako legitiman zahtjev za zaštitom privatnog i ličnog života, što znači da je potreba za prikupljanjem i korištenjem odnosno objavljivanjem ličnih podataka, ograničena potrebom zaštite ličnog i privatnog života nosilaca podataka.

